
[bookmark: _Hlk44359539]1․ Իրավական ակտի ընդունման անհրաժեշտությունը.
Սույն որոշման ընդունման անհրաժեշտությունը պայմանավորված է Կառավարության 2020 թվականի մարտի 26-ի N355-Լ որոշման 2-րդ հավելվածով հաստատված՝ (այսուհետ՝ Որոշում) Բարձր որակավորում ունեցող մասնագետների ներգրավման նպատակային ծրագրի իրականացման բնականոն ընթացքի ապահովմամբ։

2․ Ընթացիկ իրավիճակը և խնդիրները.
Որոշմամբ հաստատված՝ «Բարձր որակավորում ունեցող մասնագետների ներգրավման նպատակային ծրագրի» (այսուհետ՝ Ծրագիր) իրականացումն ապահովելու նպատակով 2023 թվականի փետրվարի 28-ին Էկոնոմիկայի նախարարությունը պայմանագիր է ստորագրել «Նորամուծության և ձեռներեցության ազգային կենտրոն» ՊՈԱԿ-ի (այսուհետ՝ ՊՈԱԿ) հետ։ 2023 թվականին պետական բյուջեով հաստատված 1,573,200․0 հազ․ դրամ միջոցները նպատակաուղղված էին Ծրագրի պահանջներին բավարարող տնտեսավարողներին՝ ներգրավված բարձր որակավորում ունեցող մասնագետների աշխատավարձի և դրան հավասարեցված վճարների փոխատուցման համար։
Համաձայն Ծրագրով նախատեսված պահանջների՝ տնտեսավարողներին աշխատավարձի փոխհատուցումը պետք է իրականացվի յուրաքանչյուր եռամսյակի ավարտին հաջորդող 15 օրվա ընթացքում։ Մինչդեռ, ՊՈԱԿ-ի կողմից 2023 թվականին չեն պահպանվել Ծրագրով նախատեսված պարտավորությունների կատարման կարգն ու ժամկետները, ինչի արդյունքում, համաձայն Էկոնոմիկայի նախարարություն ներկայացված հայտերի, ՊՈԱԿ փոխանցվել է ընդամենը 790,922.6 հազ․ դրամ՝ ապահովելով Ծրագրից օգտվող տնտեսավարողների միայն հունվար-հուլիս ամիսների փոխհատուցումը։ Փաստացի, 2023 թվականին Ծրագրի իրականացման համար հատկացված 783,000.0 հազ․ դրամ միջոցները չեն ծախսվել և տարեվերջին, սահմանված կարգով, հետ են վերադարձվել ՀՀ պետական բյուջե, ինչի արդյունքում խաթարվել է Ծրագրի շրջանակում տնտեսավարողներին փոխհատուցման բնականոն գործընթացը։
ՀՀ 2024 թվականի պետական բյուջեով վերոնշյալ միջոցառման համար նախատեսվել է 1,573,200․0 հազ․ դրամ (կիսամյակի համար՝ 680,000.0 հազ․ դրամ): 2024 թվականի ապրիլ ամսին ՊՈԱԿ-ի կողմից ստացվել է 2023 թվականի օգոստոս-դեկտեմբեր (994,230․0 հազ․ դրամ) և 2024 թվականի հունվար (221,490․2 հազ․ դրամ) ամիսների՝ շահառու կազմակերպություններին փոխհատուցման ենթակա գումարների վերաբերյալ հայտը, ընդ որում հետևյալ բաշխվածքով՝

ՀՀ 2024 թվականի պետական բյուջեով 1104 ծրագրի «11002 Բարձր որակավորում ունեցող մասնագետների ներգրավման նպատակով տնտեսավարողներին աջակցություն» միջոցառման շրջանակներում նախատեսված տարեկան գումարներից կատարվել է 2023 թվականի օգոստոս-դեկտեմբեր և 2024 թվականի հունվար ամիսների պարտավորությունների մարումը, որն ապահովել է 1104 ծրագրի 12001 «Տնտեսության արդիականացման միջոցառմանը պետական աջակցություն» միջոցառման միջոցների հաշվին եռամսյակային տեղաշարժ կատարելու միջոցով:
Արդյունքում, 2023 թվականի օգոստոս-դեկտեմբեր և 2024 թվականի հունվար ամիսների փոխհատուցումները կատարելու նպատակով ՊՈԱԿ-ին 2024 թվականի ապրիլի 25-ին փոխանցվել է 561,967․35 հազ․ դրամ և մայիսի 2-ին 653,753․76 հազ․ դրամ (ընդհանուր 1,215,721․1 հազ․ դրամ)։ Ընդ որում, նախորդ տարվա օգոստոս-դեկտեմբեր ամիսներին փոխհատուցում ստացել են 476 բարձր որակավորում ունեցող մասնագետներ։
Միաժամանակ, Էկոնոմիկայի նախարարության կողմից 2023 թվականի հունիս-դեկտեմբեր ամիսների համար ՊՈԱԿ-ին փոխանցված 790,922․64 հազ․ դրամ միջոցներից 131,820,439․5 դրամը նախատեսված է եղել որպես ԱԱՀ-ի վճար։ Սակայն, ՊՈԱԿ-ի կողմից ԱԱՀ-ն ժամանակին չի վճարվել, ինչի արդյունքում, համաձայն Հարկային օրենսգրքի 401-րդ հոդվածի 1-ին կետի՝ Պետական եկամուտների կոմիտեի կողմից հաշվարկվել է տուգանք, որը 2024 թվականի փետրվարի 20-ի դրությամբ կազմում է 4,094․8 հազ․ դրամ /ՊԵԿ տեղեկանքը կցվում է/։ 
Կառավարության 2024 թվականի ապրիլի 18-ի N565-Ն որոշման համաձայն 233,273․2 հազ․ դրամ՝ «Նախորդ տարիներին տնտեսավարողների կողմից ներգրավված բարձր որակավորում ունեցող մասնագետների թիվ»՝ 109 արդյունքային ցուցանիշով, նշված գումարը ուղղվել է 1104-11002 միջոցառմանը: Միաժամանակ, համաձայն կանխատեսումների, 2024 թվականի փետրվար-հոկտեմբեր ամիսների նպատակային ծրագրի շրջանակներում շահառու կազմակերպություններին փոխհատոցումներն ամբողջական ծավալով իրականացնելու համար անհրաժեշտ ֆինանսական միջոցները կազմում են 2,082,223.0 հազ․ դրամ (կանխատեսումը կատարվել է փետրվար ամսվա համար Պետական եկամուտների կոմիտեից ստացված տեղեկատվության հիման վրա, սակայն ՊԵԿ-ի կողմից ներկայացված տեղեկանքները հնարավոր չէ կցել՝ հաշվի առնելով այն հանգամանքը, որ ներկայացված տեղեկանքների մեջ առկա են անձնական տվյալներ), որից 586,657․2 հազ․ դրամը նվազեցվում է 1104-11002 միջոցառումից իսկ լրացուցիչ պահանջվող գումարը կազմում է 1,495,565․8 հազ․ դրամ,  ոչ ֆինանսական արդյունքային ցուցանիշն («Նախորդ տարիներին տնտեսավարողների կողմից ներգրավված բարձր որակավորում ունեցող մասնագետների թիվ, մարդ») ավելանում է 367-ով:
Հաշվի առնելով հաշվետու ժամանակաշրջանի (9 ամիսներ) համար առկա ֆինանսական պարտավորությունների կատարման սեղմ ժամկետները, ինչպես նաև նպատակային ծրագրի շրջանակներում առկա հստակ պարտավորությունների շրջանակը (Կառավարության 2020 թվականի մարտի 26-ի N355-Լ որոշման 2-րդ հավելվածի 10-րդ կետ), անհրաժեշտություն է առաջացել ամբողջական ծավալով ներգրավել լրացուցիչ ֆինանսական միջոցներ։
Ելնելով վերոգրյալից և հիմք ընդունելով Հարկային օրենսգրքի 401-րդ հոդվածի 1-ին կետը, Կառավարության 2018 թվականի հունիսի 15-ի «Բյուջեների կատարման կարգը հաստատելու և Հայաստանի Հանրապետության կառավարության մի շարք որոշումներ ուժը կորցրած ճանաչելու մասին» N706-Ն որոշման 52-րդ կետը (չվճարված համարվող ֆինանսական պարտավորությունները բյուջետային պարտքեր են և ենթակա են մարման (կատարման), ինչպես նաև Կառավարության 2020 թվականի մարտի 26-ի N355-Լ որոշման 2-րդ հավելվածի 10-րդ կետի պահանջը, այն է՝ տնտեսավարողներին փոխհատուցումները տրամադրվում են դիմումի հաստատումից սկսած իրար հաջորդող 36 ամիսների համար»՝ 2023 թվականի հինգ ամիսների չվճարված համարվող ֆինանսական պարտավորությունները մարվել են 1104-11002 միջոցառման համար 2024 թվականին հատկացված պետական բյուջեի միջոցներից, ուստի նախագծով առաջարկվում է ներգրավել լրացուցիչ միջոցներ 2024 թվականին ծրագրի շրջանակներում պարտավորությունների կատարման և ԱԱՀ-ի մասով հաշվարկված 4,094․8 հազ․ դրամ տուգանքը մարելու համար։ 
Հաշվի առնելով այն հանգամանքը, որ Կառավարության 2024 թվականի մայիսի 2-ի N 640-Ա որոշմամբ ՊՈԱԿ-ը գտնվում է լուծարման գործընթացում և հիմք ընդունելով Կառավարության 2020 թվականի մարտի 26-ի N 355-Լ որոշման 4-րդ կետը՝ նախագծով առաջարկվում է կատարել փոփոխություններ, սահմանել նոր միջոցառում՝ «Բարձր որակավորում ունեցող մասնագետների ներգրավման նպատակով նախարարության միջոցով տնտեսավարողներին սուբսիդավորում» և փոփոխել տնտեսագիտական դասակարգման հոդվածը:

3․ Կարգավորման նպատակը և բնույթը.
Ծրագրի իրականացման բնականոն ընթացքն ապահովելու նպատակով՝ սույն Որոշման նախագծով նախատեսվում է Էկոնոմիկայի նախարարությանը հատկացնել գումար՝ ՊՈԱԿ-ի կողմից ներկայացված 2023 թվականի օգոստոս-դեկտեմբեր, ինչպես նաև 2024 թվականի փետրվար-հոկտեմբեր ամիսների հայտերի փոխհատուցումն իրականացնելու և ԱԱՀ-ի հաշվարկված տուգանքի վճարումը կատարելու համար։ 
[bookmark: _GoBack]Նախագծով առաջարկվում է պահանջվող 2,082,223.0 հազ. դրամ գումարը հատկացնել նոր 1104-12004 «Բարձր որակավորում ունեցող մասնագետների ներգրավման նպատակով նախարարության միջոցով տնտեսավարողներին սուբսիդավորում» միջոցառմանը Էկոնոմիկայի նախարարության նույն  ծրագրի հետևյալ միջոցառումներից՝ վերաբաշխում իրականացնելու միջոցով, մասնավորապես՝ 
1. 1104-11001 «ՓՄՁ-ի սուբյեկտներին աջակցության ծրագրերի համակարգում և կառավարում» միջոցառումից նվազեցնելով 895,565.8 հազար դրամ՝ միաժամանակ ծրագրի արդյունքային ցուցանիշը նվազեցնելով հետևյալ կերպ․
	1. «Միասնական շուկայի ծրագիր»
	22,684,400.0
Անդամավճարի նվազեցում

	2. Հովանոցային մեխանիզմով երաշխավորությունների տրամադրում
	572,881,400.0
Նվազեցվել է 1- ֆինանսական կազմակերպությունով

	3. Ձեռնարկատիրական հմտությունների զարգացման դասընթաց 
	300,000,000.0
Նվազեցվել է 600 դասընթացի մասնակցով

	ԸՆԴԱՄԵՆԸ (հազ. դրամ)
	895,565,800.0



1) «Միասնական շուկայի ծրագիր» ֆինանսական միջոցների տնտեսումը կապված է ծրագրի ադամավճարի նվազեցման հետ։
2) Հովանոցային մեխանիզմով երաշխավորությունների տրամադրման ֆինանսական միջոցների տնտեսումը կապված է «Սկսնակ և փոքր ձեռներեցներին աջակցության միջոցառումներ» ծրագրի նախագծի դեռևս քննարկման փուլում գտնվելու հետ, որի պատճառով հնարավոր չէ հաստատումից հետա ապահովվել նախապես տարվա համար ամրագրված արդյունքային ցուցանիշները։
3) Ձեռնարկատիրական հմտությունների զարգացման դասընթացի ֆինանսական միջոցների տնտեսումը կապված է «Սկսնակ և փոքր ձեռներեցներին աջակցության միջոցառումներ» ծրագրի նախագծի դեռևս քննարկման փուլում գտնվելու հետ, որի պատճառով հնարավոր չէ հաստատումից հետ ապահովվել նախապես տարվա համար ամրագրված արդյունքային ցուցանիշները։
2. 1104-11002 «Բարձր որակավորում ունեցող մասնագետների ներգրավման նպատակով տնտեսավարողներին աջակցություն» միջոցառումից նվազեցնելով 586,657,200․0 դրամ՝ հիմք ընդունելով Կառավարության 2024 թվականի մայիսի 2-ի N640-Ա որոշումը և Կառավարության 2020 թվականի մարտի 26-ի N355-Լ որոշման 4-րդ կետը: Նախագծով առաջարկվում է ավելացնել նաև «Տնտեսավարողների կողմից ներգրավված բարձր որակավորում ունեցող մասնագետների թիվը, մարդ» ոչ ֆինանսական արդյունքային ցուցանիշը 26-ով, Նախորդ տարիներին տնտեսավարողների կողմից ներգրավված բարձր որակավորում ունեցող մասնագետների թիվը՝ 367 մարդով և ավելացնել նոր արդյունքային ցուցանիշ՝ Նախորդ տարվա հարկային պարտավորությունների մարման ֆինանսական աջակցություն, 1 միավոր:
3. 1104-11005 «Մասնագիտական կարողությունների զարգացման նպատակով շահառուներին պետական աջակցություն» միջոցառումից նվազեցնելով 400,000.0 հազար դրամ՝ միաժամանակ «500» արդյունքային ցուցանիշը նվազեցնելով 400-ով, քանի որ այս ծրագրի նախագիծը դեռևս շրջանառման փուլում է և հնարավոր չէ հաստատումից հետ ապահովվել նախապես ամրագրված արդյունքային ցուցանիշները տարվա համար:
4. 1104-12003 «Սկսնակ և փոքր բիզնեսին արտոնյալ պայմաններով վարկավորման տրամադրում» միջոցառումից նվազեցնելով 200,000․0 հազար դրամ՝ միաժամանակ «Սուբսիդավորում ստացած շահառուները» արդյունքային ցուցանիշը նվազեցնելով 100-ով, քանի որ այս ծրագրի նախագիծը դեռևս շրջանառման փուլում է և հնարավոր չէ հաստատումից հետ ապահովվել նախապես ամրագրված արդյունքային ցուցանիշները տարվա համար:

Նվազեցվող միջոցառումների գծով ֆինանսական միջոցների վերականգնման անհրաժեշտությունը ընթացիկ տարվա բյուջեով բացակայում է:

4․ Նախագծի մշակման գործընթացում ներգրավված ինստիտուտները և անձինք.
Սույն որոշման նախագիծը մշակվել է Էկոնոմիկայի նախարարության կողմից։ 

5․ Ակնկալվող արդյունքը.
Նախագծի ընդունման արդյունքում հնարավոր կլինի ապահովել Ծրագրի իրականացման բնականոն ընթացքը։

6․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ Հայաստանի վերափոխման ռազմավարություն 2050, Կառավարության 2021-2026 թվականների ծրագիր, ոլորտային և/կամ այլ ռազմավարություններ. 
Սույն որոշման նախագիծը բխում է Հայաստանի Հանրապետության կառավարության 2021-2026 թվականների ծրագրի` էկոնոմիկայի նախարարության բաժնի 2․2 կետից, ինչպես նաև 2020 թվականի N 355-Լ որոշման 2-րդ հավելվածով հաստատված Ծրագրի կատարումն ապահովելու անհրաժեշտությամբ։
